Мухаррам айындағы және Ашура күніндегі ораза туралы
Аса Мейірімді, Ерекше Рахымды Аллаһтың атымен  
Әлемдердің Раббысы – Аллаһқа мадақ. Пайғамбарымыз Мухаммадқа, оның отбасы мүшелеріне және барлық сахабаларына Аллаһтың игілігі мен сәлемі болсын!

Содан соң:

Мұсылман бауырларымызға ұлы айлардың бірі болып саналатын Аллаһтың айы – әл-мухаррам кіріп келгенін ескерткіміз келеді!  
‘Абдуллаһ ибн ‘Амрдан (Аллаһ оған разы болсын), Аллаһ Елшісінің (оған Аллаһтың игілігі мен сәлемі болсын): «Рамазан айындағы оразадан кейінгі ең жақсы ораза – бұл әл-мухаррам айындағы ораза», - деп айтқаны хабарланады. Муслим 1163.

Аллаһқа телінетін зат ұлы мәртебеге ие болатыны жақсы белгілі! Имам әс-Суюты былай деп жазған екен: “Маған: «Не үшін дәреже-артықшылығы бойынша әл-мухаррам айына ұқсас, әрі тіпті, мысалы, рамазан айы сияқты одан асып түсетін басқа да айлар бар болуына қарамастан, ол өзге айлардан «Аллаһтың айы» деген атуымен ерекшеленеді?», - деп сұрақ қойылды. Әрі мен осы сұраққа жауап беретін нәрсені іздеп таптым: Осындай ат қоюдың мәні бұл айдың аталуы жәһилиеттегі басқа айлардың аталуынан айрықша ислами болып табылатынында.  Жәһилиет кезінде әл-мухаррамды «сафрул-әуәл» деп атайтын, ал одан кейін келетін (айды)  «сафру-ссәни» дейтін. Ал Ислам келген соң Аллаһ бұл айды «әл-мухаррам», - деп атады, әрі осы себепті бұл ай Аллаһқа телінеді!” Қз.: “әд-Дибаж ‘алә «Сахих» Муслим”, 3/251.

Біреу: «Ал, ендеше, не себепті Пайғамбардың (оған Аллаһтың игілігі мен сәлемі болсын) әл-мухаррам айында да басқа айлардағыдай, мысалы, шағбан айындағыдай, ерекше ынталылықпен нәпіл ораза ұстағаны туралы сахабалардан хабарлар жетпеген?», - деп сұрауы мүмкін. 

Бұған имам ән-Нәуауи былай деп жауап берген: “Пайғамбардың (оған Аллаһтың игілігі мен сәлемі болсын) әл-мухаррам айында да басқа айлардағыдай, мысалы, шағбан айындағыдай, ерекше ынталылықпен нәпіл ораза ұстамағанының бір себебі мухаррамдағы оразының артықшылығы туралы білім оған өмірінің соңында жеткізілген болуы мүмкін екендігінде еді”. Қз.: “Шарх «Сахих» Муслим”, 8/232.

Бұл ұлы ай сондай-ақ оның 10-ына тура келетін Ашура күнінің болуымен де ерекшеленеді. 
‘Ашура күні – бұл Аллаһ Муса пайғамбарды (оған Аллаһтың сәлемі болсын) құтқарып, Перғауын мен оның әскерін опат еткен күн.  Ибн ‘Аббас (Аллаһ оған разы болсын) былай деп баяндаған: “Пайғамбар (оған Аллаһтың игілігі мен сәлемі болсын) Мәдинаға келгеннен соң яһудилердің Ашура күні ораза ұстайтынын көріп (олардан): «Бұл не?», - деп сұрады. Олар: «Бұл – игі күн, Аллаһ Исраил ұрпақтарын олардың жауынан құтқарған күн. Сондықтан да Муса осы күні ораза ұстайтын болды», - деп жауап берді.  Бұған Пайғамбар (оған Аллаһтың игілігі мен сәлемі болсын): «Менің Мусаға деген хақым сендерден көбірек!», - деді де, содан соң өзі де осы күні ораза ұстайтын болды әрі басқаларға да осыны бұйырды”. Әл-Бухари 2004.

 ‘Ашура күнгі ораза рамазан айында ораза ұстау әмірі түскенге дейін парыз болатын. Қз.: “Фатхул-Бари” 4/290.

Алайда, Аллаһ рамазан айында ораза ұстауды парыз еткен соң, Ашура күні ораза ұстау міндеттілігі (мұсылмандардың мойнынан) түсті де, бұл күнгі ораза ол үшін ұлы сый берілетін нәпілге айналды. Абу Қатада (Аллаһ оған разы болсын) Аллаһ Елшісінің (оған Аллаһтың игілігі мен сәлемі болсын): «Ашура күнгі ораза өткен жылғы күнәлардың өтеуі болады», - деп айтқанын жеткізген. Муслим 1162.

Бірақ яһудилерге ұқсамау үшін, Ашура күніне оған дейінгі, не одан кейінгі бір күнді қосып ораза ұстаған жөн болады. Ибн ‘Аббас былай деп баяндаған: “Аллаһтың Елшісі (оған Аллаһтың игілігі мен сәлемі болсын) Ашура күнінде ораза ұстағанда және өзінің сахабаларына да осыны бұйырған кезде, олар: «Уа, Аллаһтың елшісі, бұл – яһудилер мен христиандар құрметтейтін күн ғой», - деді.  Сонда Аллаһтың Елшісі (оған Аллаһтың игілігі мен сәлемі болсын): «Келесі жылы, Аллаһ қаласа, біз (мухаррамның) тоғызыншы күні де ораза ұстайтын  боламыз», - деп айтты. Бірақ Аллаһтың Елшісі (оған Аллаһтың игілігі мен сәлемі болсын) келесі жыл кірмей жатып қайтыс болды”. Муслим 1/151.

Ибн ‘Аббас: “Ашураның тоғызы мен оны күні ораза ұстаңдар, әрі (осыда) яһудилерге ұқсамаңдар!”, - деп айтатын. ‘Абдур-Разақ 7839, әл-Бәйһақи 4/287. Хафиз Ибн Ражаб, шейх әл-Әлбани және шейх ‘Абдул-Қадир әл-Әрнаут хадистің сахихтығын растаған. 
Біріншіден, Аллаһ Елшісінен (оған Аллаһтың игілігі мен сәлемі болсын) оның Ашура күніне оған дейінгі немесе одан кейінгі бір күнді қосып ораза ұстағаны белгісіз, өйткені ол сахабалардың кәпірлерге ұқсамау туралы айтқан сөздерінен кейін (мухаррам) айының  9-шы күні де ораза ұстағысы келді, алайда келесі жылға жетпей қайтыс болды.  
Екіншіден, Ашура күніне одан кейінгі бір күнді қосып ораза ұстауға дәлел бар, мысалы, Ата`: «Ибн ‘Аббас, Аллаһ оған разы болсын, (Ашураға) дейінгі және одан кейінгі күндерде ораза ұстайтын», – деп баяндаған. Әт-Табари «Тахзиб әл-асар», 1430. Қз.: «Мә сах мин асар әс-сахаба», 2/675.

Үшіншіден, тіпті Пайғамбар (оған Аллаһтың игілігі мен сәлемі болсын) немесе сахабалардың ішінен біреу Ашура күнінен кейін де, яғни мухаррамның 11-ші күні ораза ұстағандығы туралы ешқандай хабар болмағанның өзінде де, бұл 11-ші күні ораза ұстауға болмайды дегенге нұсқамайды, өйткені Ашураға бір күн ілгері және бір күн кейін қосып ораза ұстаудың мәні Кітап иелеріне ұқсамауда немесе осы ұлы күнді өткізіп алмауда болып тұр. Әрі Ашураға дейінгі және одан кейінгі оразаның Ашура күнгі оразамен және ол үшін берілетін сауаппен ешқандай байланысы жоқ! Сондықтан да көптеген имамдар Ашура күніне бір күн ілгері және бір күн кейін қосып ораза ұстамаса да болады деп есептеген, өйткені олар «Келесі жылы, Аллаһ қаласа, біз (мухаррамның) тоғызыншы күні де ораза ұстайтын  боламыз» деген хадистің мағынасы кәпірлерге ұқсамауда емес, бұл күнді өткізіп алмауда деп түсіндірген.   Бұған сондай-ақ Аллаһ Елшісінің (оған Аллаһтың игілігі мен сәлемі болсын): «Егер мен, ин ша-Аллаһ, келесі жылға дейін өмір сүрсем, онда Ашура күнін өткізіп алу қауіпі болғандықтан тоғызында да ораза ұстаймын!», - деген хадисі де нұсқайды. Әт-Табарани «әл-Кабир» 10817. Хадис сахих. Қз.: «әс-Силсилә әс-сахиха», 350.

Мұның сондай-ақ тағы бір себебі - кейбір имамдардың Ашура 9-да ма, әлде 10-да ма деп, қай күні болатынына күмәндануында еді, өйткені Ибн ‘Аббастан Ашура — бұл 9-әл-мухаррам деген пікір жеткізіледі. Имам Ахмад: «Мен Ашура (мухаррамның) 9-да ма, әлде 10-да ма – білмеймін, бірақ біз осы екі күнде де ораза ұстаймыз», - деген. Қз.: «әл-Ләтаиф», 109.

Сондықтан да көптеген сәлафтар бұл күнді өткізіп алудан сақтанып, Ашураға дейін де, одан кейін де бір-бір күн қоса ораза ұстаған. Десе де, Ашура күнінің 10-мухаррамға сәйкес келетіні дұрыс пікір болып табылады. Ибн Сирин Ибн Аббастан басқа сәлафтардан ешкім Ашура күні – бұл 9-мухаррам деп айтпағандығын жеткізген. Бұдан қалса, тіпті Ибн Аббастың өзінен де: «Аллаһтың Елшісі (оған Аллаһтың игілігі мен сәлемі болсын) маған (мухаррамның) оныншы, Ашура күні ораза ұстауды бұйыратын», - деген көпшіліктің пікіріне сәйкес келетін пікір жеткізіледі. Әт-Тирмизи 755. Хабардың сахихтығын шейх әл-Әлбани растаған.

Ашура күнгі ораза туралы баяндай келе, шейх Ибн әл-Қайим былай деген екен: «Осы күнгі оразаның үш түрі бар. Олардың ең абзалы – бұл одан бір күн ілгері және бір күн кейін қосып ораза ұстау. Одан кейін – (мухаррамның) 9-шы және 10-шы күндері ораза ұстау, әрі бұған көптеген хадистер нұсқайды. Ал содан соң тек 10-шы (яғни Ашура күні) ораза ұстау келеді». Қз.: «Задул-мә’ад», 2/76.

Сондықтан да бұл нұсқалардың барлығы да рұқсат етілген. Алайда мәселе олардың қайсысының абзал екендігінде ғана болып тұр.
Айта кететін тағы бір жайт – көптеген мұсылмандардың Ашура күнін қателікпен мереке (`Ид) санайтыны, әрі осы күнге арнап дастархан жасап, тамақ таратаныны т.с.с. Алайда бұған Исламда ешқандай нұсқау жоқ! Шейхул-Ислам Ибн Таймия былай деген: “Бұған Пайғамбардан да (оған Аллаһтың игілігі мен сәлемі болсын), сахабалардан да, ешбір имамнан да, төрт мәзһабта да бірде-бір нұсқау жоқ. Бірде-бір хадис кітабында, мейлі ол «Сахих», «Сунан» немесе «Муснад» болсын, бұл туралы бірде-бір сахих хабар жоқ!” Қз.: «Мәжму’ул-фатауа», 25/299.

Иә, Ашура күнгі ораза үшін ұлы сый-сауап әзірленген, алайда бұл осы күннің мұсылмандардың мерекесі екенін білдірмейді. Абу Муса былай деп баяндайтын: “Ашура күні яһудилердің мейрамы еді, сондықтан да Пайғамбар (оған Аллаһтың игілігі мен сәлемі болсын): «Ал сендер бұл күні ораза ұстаңдар!», - деген”. Әл-Бухари, 2005; Муслим, 1131.

Хафиз Ибн Ражаб былай деген: «Бұл хадисте Ашура күнін мейрам етіп алуға тыйым бар. Бұл күні ораза ұсталатындығы оның мейрам емес екендігіне нұсқайды. Әрі осы күні ораза ұстайтын яһудилерден ерекшелену үшін, осы күнге қоса тағы бір күн ораза ұстау қажет». Қз.: «әл-Ләтаиф әл-мә‘ариф», 112.

Әсіресе, қазір осы ұлы айда ораза ұстау барлығынан да абзалырақ болады, өйткені бұл ай күндері қысқа, ал түндері ұзақ болған әрі ораза ұстау қиынға соқпайтын қыс маусымына түсіп тұр. Міне, сондықтан да Жәбирден, Әнастан және Амир ибн Мас’удтан Аллаһ Елшісінің (оған Аллаһтың игілігі мен сәлемі болсын): «Қыста ораза ұстау – салқын олжа», - деп айтқаны туралы жеткізіледі. Ахмад, 18979; әт-Тирмизи, 797; әл-Бәйһақи «Шу’аб әл-иман» кітабында, 3941; 3942. Хафиз әс-Суюты мен шейх әл-Әлбани бұл хадисті хасан деп айтқан. Қз.: «әс-Силсилә әс-сахиха», № 1922; «Сахих әл-жәми’», № 3868.

‘Умар ибн әл-Хаттаб былай дейтін: «Қыс – бұл құлшылық етушілер үшін жеңіл олжа мезгілі». Ахмад «әз-Зуһд» кітабында, 175. Хабар сахих.

Имам әт-Тыби мен  имам әл-Мунауи былай деп айтатын: «Қыстағы ораза олжамен теңестірілгенінің себебі - ораза ұстаушының ерекше бір қиындықсыз және ашығусыз сауапқа ие болатындығында». Қз.: «Файдул-Қадир», 4/243.

Әл-мухаррам айы мен Ашура күні туралы кейбір қосымшалар:
Хасан әл-Басри былай дейтін: «Ақиқатында, Аллаһ жылды мухаррам айымен ашады, әрі оны осы аймен аяқтайды, әрі мухаррам айының қасиеттілігі себепті рамазан айынан кейін Аллаһтың алдында мухаррам айынан ұлырақ ай жоқ!» Қз.: «Ләтаиф әл-мә’ариф», 79.

‘Усман әл-Хинди былай деп айтатын: «Олар  (сәлафтар) үш айдың он күнін ұлықтайтын: рамазан айының соңғы он күнін, зул-хижжа айының алғашқы он күнін және әл-мухаррам айының алғашқы он күнін!» Қз.: «Ләтаиф әл-мә’ариф», 79.

Ибн ‘Умар былай деп айтатын: “Жәһилиет заманының адамдары Ашура күні ораза ұстайтын, әрі осы күні Аллаһтың Елшісі (оған Аллаһтың игілігі мен сәлемі болсын) және мұсылмандар да Аллаһ рамазан айында ораза ұстауды парыз еткенге дейін ораза ұстайтын. Рамазан айында ораза ұстау парыз болғаннан кейін, Аллаһтың Елшісі (оған Аллаһтың игілігі мен сәлемі болсын): «Ақиқатында, ‘Ашура – бұл Аллаһтың күндерінен болған бір күн! Әрі кім қаласа, сол (осы күні) ораза ұстасын, ал кім қаламаса - ораза ұстамай-ақ қойсын», - деп айтты”. Муслим, 1126.

Имам Уалию-Ллаһ әд-Дахләуи былай деген: “Ашура күнгі оразаның заңды болуының құпиясы - бұл Аллаһ Тағаланың Мусаға (оған Аллаһтың сәлемі болсын) Перғауын мен оның қауымы үстінен жеңіс сыйлаған күні екенінде. Әрі Муса осы күн үшін шүкіршілігін білдіретін және осы кітап иелері мен арабтар арасында сүннетке айналды, әрі мұны Аллаһтың Елшісі де (оған Аллаһтың игілігі мен сәлемі болсын) растады”. Қз.: «Хужжату-Ллаһи әл-балиға», 2/532.

Әл-Әсуад ибн Зайд былай деп айтатын: «Мен осы күні ораза ұстауға ‘Али ибн Аби Талиб пен Абу Муса сияқты үндейтін ешкімді көрмедім!» Ибн Аби Шайба 3/56, әт-Таялиси 1212. Хафиз Ибн Хажар иснадын сахих деді.

Шейхул-Ислам Ибн Таймия былай деген: «Ашура күнгі ораза жыл бойы істелген күнәлардың өтеуі болып табылады, әрі тек осы күні ғана ораза ұстау айыпталмайды!» Қз.: «әл-Фатауа әл-кубра» 4/461.

Имам Ибн Хажар әл-Хайтами былай деп айтатын: «Тек Ашура күні ораза ұстауда айыпты еш нәрсе жоқ!» Қз.: «Тухфатул-мухтаж», 3/217.

Шейхуль-Ислам Ибн Таймия былай деген: “Шайтан (Пайғамбардың немересі) Хусайнның өлтірілуі себепті адамдар арасында екі бидғат енгізді: Ашура күні қайғыру және жоқтау түріндегі бидғат, сондай-ақ өзін-өзі ұрып-сабау, айқай салу және жоқтап дауыстап жылау (мұны шиғалар істейді)... және шаттану, қатты қуану түріндегі бидғат.  Біреулері осы күнге қайғыны, ал басқалары қуанышты енгізді, әрі осы себепті қуанышты енгізгендер осы күні ғұсыл құйынып, сүрме жағатын, ағайын-туысын зиярат ететін, ерекше тағамдар дайындайтын болды. Мұның барлығы адасқан бидғат! Төрт мәзһаб имамдарының және басқа имамдардың ешқайсысы бұған рұқсат етпейтін!” Қз.: «Минһаж әс-Сунна», 4/556.

Әрі сөз соңында әлемдердің Раббысы – Аллаһқа мадақ!
Дереккөз: «Саляф – Форум»
Қазақ тіліне аударған: «Абу Ханифа мирасы» сайтының редакциясы

